Alle mijn gepeys doet mi so wee
Alle mijn gepeys doet mi so wee,

 wien so sal ick claghen mijn verdriet?

 Die liefste en acht op mi niet meer,

 eylacen, wat is mi geschiet!

 Ic mach wel segghen: tis al om niet,

 dat ick aldus labuere;

 dies wil ic singhen een vrolick liet,

 verlanghen, ghi doet mi trueren.
Gaef si mi nu een troostelijck woort,

 so waer mijn trueren al ghedaen:

 mer lacen, neen si, noch gheen confoort

 en can ic van die alderliefste ontfaen.

 Dat sal mi costen menighen traen,

 mach ic gheen troost van haer verwerven.

 Schoon lief, wilt mi in staden staen,

 van rou so moet ic anders sterven.
Dat goede ghestadige minnaers zijn,

 wacht u van quade clappaerts tongen:

als si vruecht sien, dat doet hem pijn,

 si hebbent haest ghesonghen.

 Ic mach wel segghen: een droeven schijn,

 ende claghen boven maten;

 daer om so truert dat herte mijn,

 der nijders valsche daden.

Dit is ghedaen om drucx verslaen

 met cleynder conste so ist begonnen;

 ja, dit vermaen wilt wel verstaen,

 dit wil ick die minnaers ionnen:

 planteyt van ghelt in zijn gewelt,

 sijn lief tot zijnder erven.

 Vry onghequelt mijn vruechde smelt,

 die liefste moet ick derven!

